
GOWAÇANYŇ  HASYLLYLYGYNY  ÝOKARLANDYRMAKDA 
GENETIKANYŇ  WE  SELEKSIÝANYŇ  ÄHMIÝETI

Rejep Meredow 
Türkmenistanyň Oba we suw hojalyk ministrliginiň 

Ekerançylyk we maldarçylyk müdirliginiň 
Ösümlikleriň tohumçylyk bölüminiň başlygy, 

oba hojalyk ylymlarynyň doktory

Gysgaça beýan

Makalada gowaçanyň täze sortlaryny döretmekde hem-de onuň hasyllylygyny ýokarlandyrmakda 
genetikanyň we seleksiýanyň ähmiýeti barada aýdylyp geçilýär, şeýle-de genetikanyň usullary bilen 
amaly seleksiýa utgaşdyrylyp döredilen sortlar hem-de durnukly sortlary döretmekde başlangyç 
sortlaryň ähmiýeti barada nygtalýar. Häzirki wagtda giňişleýin ekilýän gowaçanyň orta süýümli  
“Ýolöten-39” sortunyň gelip çykyşy  we önümçilikde giňişleýin ekilişi beýan edilýär.

Esasy sözler: seleksiýa, genetika, sort, gibrid, genotip, görnüş, neslegeçijilik, mutagen we üýtgeýjilik.

Gahryman Arkadagymyz Gurbanguly Berdimuhamedow: «Ýurdumyzda pagtaçylygy yzygiderli 
ösdürmek, aýratyn-da, gowaçanyň ýokary hilli inçe süýümli görnüşleriniň ekilýän meýdanyny has-da 
artdyrmak aýratyn möhüm wezipe bolup durýar» (G. Berdimuhamedow, 2012) diýip, Türkmenistanyň 
agrosenagat toplumyny ylmy esasda alyp barmak we güýçli depginler bilen ösdürmek maksady 
bilen, milli ylmyň binýadynda oba hojalyk önümçiliginiň düýpli ýokarlandyrylmagyny üpjün edýän 
genetika ylmyna aýratyn orun bermelidigini nygtap geçýär.

«Berkarar döwletimiziň täze eýýamynyň Galkynyşy: Türkmenistany 2022–2052-nji ýyllarda 
durmuş-ykdysady taýdan ösdürmegiň Milli maksatnamasy» kabul edildi. Maksatnamada oba hojalyk 
ekinleriniň hasyllylygyny ýokarlandyrmagyň seleksiýa we tohumçylyk işleriniň ylmy nukdaýnazardan 
alnyp barylmagy we önümçilige dünýäniň öňdebaryjy innowasion tehnologiýalarynyň yzygiderli 
ornaşdyrylmagy arkaly amala aşyrylmalydygy bellenip geçilýär*.

Türkmen alymy (G. Mämmedow, 2007) müňýyllyklaryň dowamynda toplanan genetiki 
üýtgeýjiligiň täze sortlaryň döredilmegi netijesinde pese düşendigi, seleksiýanyň netijeliligini 
ýokarlandyrmak üçin pagtaçylyk pudagynyň esasy strategik ugruny genetikanyň häzirki zaman 
tehnologiýalarynyň we synag-derňewleriň esasynda alyp barmagy we üýtgeýjilik gerimini giňeltmek 
üçin gowaçanyň ýabany görnüşini, ýagny daşlaşdyrylan gibridleşdirmäni giňden ulanmagy hem-de 
Türkmenistanda genetikanyň esasynda seleksiýa işlerini ýaýbaňlandyrmak hem-de biotehnologiýa 
usullaryny giňden peýdalanmak arkaly pagtaçylyk pudagyny ösdürmegi maslahat berýär.

Türkmenistanda pagtaçylyk oba hojalygynyň esasy pudagy bolup durýar we ýurdumyz üçin 
onuň wajyp strategik ähmiýeti bardyr. Gowaçadan öndürilýän önümler dokma, azyk senagatlarynda, 
saglygy goraýyş ulgamynda, elektrik enjamlary öndürilende we himiýa pudagynda giňden ulanylýar. 
Akademik A.D.Hudaýgulyýew gowaça ösümliginden 200-den gowrak dürli görnüşli önümleri alyp 
bolýandygyny belläp geçýär (А.D. Hudaýkuliýew, 1976). Ösümlik dünýäsinde şeýle köp dürli önüm 
berýän ýeke-täk ösümlik gowaça ösümligi bolup durýar. Gowaça ösümliginden we onuň pagta 
hasylyndan köpsanly önümleriň alynýanlygy üçin, ol halk tarapyndan «ak altyn» diýlip atlandyrylýar.  

*	 «Berkarar döwletimiziň täze eýýamynyň Galkynyşy: Türkmenistany 2022–2052-nji ýyllarda durmuş-ykdysady 
taýdan ösdürmegiň Milli maksatnamasy»

Gowaçanyň adamlar tarapyndan hojalyk hajatlary, ýagny ýüplük egrip mata dokamak üçin ilkinji 
ekilip başlanan ýurdy Hindistandyr. Muňa Ganga derýasynyň boýunda Mohendjo-Daro diýilýän 
ýerde geçirilen arheologiýa-gazuw işleriniň dowamynda tapylan gowaçanyň Gossypium arboreum L. 
görnüşine degişli mata bölekleriniň hem şaýatlyk edýändigini alym Ter-Awanesýan belläp geçýär 
(Тер-Авенесян, 1969).

Biziň ýurdumyzda gowaçanyň orta we inçe süýümli sortlary ekilip, olaryň süýüminden alynýan 
önümiň möçberi dürlüdir. Eger-de orta süýümli sortuň 1 tonna süýüminden 8620 metr mata dokap 
bolýan bolsa, inçe süýümli sortda bu san 15150 metre deňdir. Inçe süýümli görnüşler ýylylygy köp 
talap edýändigi üçin ýurdumyzyň Ahal we Mary welaýatlarynda ekilýär. Gowaçanyň pagta hasyly 
pagta arassalaýjy kärhanalarda arassalanyp, ondan süýüm, tohum we lint alynýar.

Gowaçadan alynýan hasylyň mukdaryny ekin meýdanlaryny giňeltmegiň hasabyna däl-de, 
eýsem ýerden alynýan hasylyň mukdaryny artdyrmagyň hasabyna amala aşyrmalydyr. Hasyllylygy 
ýokarlandyrmak üçin, ýeriň melioratiw ýagdaýyny gowulandyrmak, ýer-suwy serişdelerini we 
dökünleri rejeli ulanmak, agrotehniki çäreleri ylmy esasda öz wagtynda ýokary hilli geçirmek bilen 
bir hatarda  seleksiýanyň dürli usullaryny ulanyp gowaçanyň ir ýetişýän, ýokary hasylly we süýümi 
ýokary çykymly sortlary döredip önümçilige ornaşdyrmakdan ybaratdyr.

Seleksiýa sözi latynlaryň «seleksio» sözünden gelip çykypdyr we ol seçgi, saýlap almak diýen 
manyny aňladýar. Adamzat özüniň bütin taryhy ösüşinde belli bir giňişlikde we tebigy şertlerde 
bar bolan ýabany ösümliklerden özüne gereklisini saýlap alyp  olary medeni ösümlikleriň hataryna 
goşupdyrlar. Medeni ösümlikler adamlar tarapyndan öz hajatlary üçin ösdürilip ýetişdirilýän 
ösümlikdir. Tebigatda üznüksiz dowam edýän üýtgeýjilik hadysasy adamlara gerek bolan ösümlikleri 
seçip saýlap almak üçin baý çeşme bolup hyzmat edýär. Adam özüniň hojalyk hajatlaryny 
kanagatlandyrýan ösümlikleriň arasyndan iň gowularyny saýlap alypdyr. Muňa mysal edip halkymyz 
tarapyndan döredilen bugdaýyň «Ak bugdaý», gawunyň «Waharman» we beýleki ekinleriň ýerli 
şertlere uýgunlaşan müňlerçe  görnüşlerini görkezmek bolar. Şeýlelikde, seleksiýanyň esasynda oba 
hojalyk ekinleriň sorty döredilýär we önümçilige ornaşdyrylýar.

“Sort” sözi  latyn dilindäki “sors” sözünden gelip çykyp ol “görnüş”, “aşaky görnüş” diýmekdir. 
Häzirki düşünje boýunça “sort” diýlip bir görnüşe degişli, özleriniň daşky sypatlary we hojalyk 
ähmiýetli alamatlary boýunça birmeňzeş bolan hem-de öz aýratynlyklaryny nesline geçirýän medeni 
ösümlikler toparyna aýdylýar. Beýleki oba hojalyk ekinleri bilen bir hatarda, gowaçanyň sortlary 
hem önümçilik serişdesi hökmünde ýerlerden alynýan hasyly ýokarlandyrmakda we pagta süýüminiň 
hilini gowulandyrmakda uly ähmiýete eýedir.

Bitarap Watanymyzda gowaçanyň ir bişip ýetişýän, ýokary hasyl berýän, süýümi ýokary 
çykymly we süýümi  dünýä ülňülerine gabat gelýän sortlaryny döretmekde genetika ylmy seleksiýa 
işi bilen utgaşdyrylyp uly üstünlikler gazanyldy. Muňa mysal edip Türkmen oba hojalyk institutynyň 
Oba hojalyk ylmy-önümçilik merkeziniň Seleksiýa bölüminde gowaçadaky himiki mutagenleriň 
täsiriniň öwrenilmegi hem-de köpsanly nesilbaşy seleksiýa serişdeleriniň döredilmegi we seleksiýada 
ulanylmagy netijesinde gowaçanyň inçe süýümli “9946-I” sorty döredildi we önümçilige ornaşdyryldy. 
Himiki mutagenleri ulanmagyň netijesinde alnan mutant ösümlikler gibridleşdirilip, inçe süýümli 
gowaçanyň ýapragyny tebigy ýagdaýda düşürýän önümçilige ornaşdyrylan “Ýolöten-5”, “Ýolöten-21” 
we “Ýolöten-32” sortlaryny görkezmek bolar, şeýle hem gowaçanyň inçe süýümli “Aş-25” we “9877-I” 
sortlarynyň güllerini gaýtadan (bekkross) çaknyşdyryp, olaryň gibrid nesillerinde neslegeçijiligi we 
üýtgeýjiligi öwrenilip, maksadalaýyk seçgi geçirmek arkaly häzirki wagtda ýurdumyzda ýeketäk  
giňişleýin ekilýän inçe süýümli “Ýolöten-14” sorty döredilip önümçilige ornaşdyryldy.

Genetikanyň usullaryny giňden ulanmak arkaly daşky sypaty boýunça (fenotipi) orta süýümli, 
süýüminiň hili boýunça inçe süýümli (I-II-tipli) sortlara meňzeş gowaçanyň “Ýolöten-16” sortunyň 
döredilmegi guwandyryjy netijelerdir.

Oba hojalyk ekinlerinden, şol sanda gowaçadan alynýan hasylyň ortaça 80–85%-iniň agrotehniki 
çäreleriň geçirilişine, galan 15–20%-iniň bolsa täze sortuň genotipine baglydygyny alymlar belläp 
geçýärler. Şu nukdaýnazardan ylmy esasda gowaçanyň sort çalşygyny, ýagny önümçilikde uzak 
wagtlap ekilip gelinýän başdaky hojalyk taýdan gymmatly alamatlaryny we daşky sypatyny ýitiren 
sortlary täze ýokary hasyl berýän, ir bişip ýetişýän, süýüminiň hili talaba laýyk gelýän süýümi ýokary 
çykymly sortlar bilen tapgyrlaýyn çalşyp durmaly.

Biziň ýurdumyzda oba hojalyk ekinleriniň  täze sortuny döretmäge we olaryň tohumçylyk 
işlerini ylmy esasda ýola goýmaga aýratyn üns berilýär. Häzirki döwürde biziň ýurdumyz boýunça 
gowaçanyň orta süýümli “133”, “S-2606”, “149-F”, “S-4727”, “Daşoguz-114”, “Daşoguz-120”, 
“Gubadag-3”, “Jeýhun”, “Ýolöten-7”, “Ýolöten-39” sortlary hem-de inçe süýümli “Ýolöten-14” 
sorty Ahal we Mary welaýatlarynda giňişleýin önümçilikde ekilýär.

Önümçiligiň talaplaryna laýyklykda gowaçanyň G.hirzitum L. (orta süýümli) we G.barbadenze L. 
(inçe süýümli) görnüşlerine degişli täze ir ýetişýän, amatsyz şertlerde hem bol hasyl berýän, süýümi 
ýokary çykymly we gowy hilli, kesellere we zyýanberijilere durnukly sortlary döredip önümçilige 
ornaşdyrmak derwaýys meseleleriň biri bolup durýar. Amatsyz şertlere durnukly sortlary döretmekde 
gibridleşdirmek üçin saýlanyp alynýan enelik we atalyk seleksiýa serişdeleriniň genotipinde baý 
neslegeçijilik alamatlary bolan sortlary seçip almak gibrid nesillerinde hojalyk taýdan gymmatly 
alamaty özünde jemleýän ösümlikleri seçip almaga giň mümkinçilik  döredýär.

Döredilýän sortlaryň, genotipine baglylykda, howa-toprak şertlerine durnuklylygy birmeňzeş 
bolmaýar. Käbir sortlar belli bir çäkde we agrotehniki çärelerde özüniň ýokary hasyl berijilik 
mümkinçiligini görkezip, başga ýerlerde pes netije görkezýärler, käbir sortlar bolsa toprak-howa 
şertlerine we kabul edilen agrotehniki çärelere durnukly bolup ýokary hasyl berýärler. Şol durnukly 
sortlaryň ekin meýdanlary has giň gerimde ekmäge mümkinçilik berýär. Şeýle sortlaryň biri hem 
gowaçanyň orta süýümli “Ýolöten-39” sortudyr. Bu sort häzirki wagtda ýurdumyzyň Ahal, Daşoguz, 
Lebap we Mary welaýatlarynda giňişleýin ekilýär. Gowaçanyň orta süýümli “Ýolöten-39” sorty orta 
süýümli “Ýolöten-13” we “Ýolöten-7” sortlaryny özara gibridleşdirmek, hojalyk taýdan gymmatly 
alamatlarynyň neslegeçijiligini öwrenmek arkaly, ýekebara seçgini yzygiderli geçirmegiň netijesinde 
döredildi. Gowaçanyň “Ýolöten-7” sorty bolsa Özbegistan Respublikasynyň  gowaçanyň orta 
süýümli “Oktýabr-60” sorty ýerli orta süýümli “Liniýa-2403” sorty bilen gibridleşdirilip, ýekebara 
seçgi geçirmek ýoly bilen döredilen sortdur.

Sort-synag meýdançalarynyň we  üç ýylky önümçilik synaglarynyň netijesi esasynda gowaçanyň 
orta süýümli “Ýolöten-39” sorty Türkmenistanyň Oba we suw hojalyk ministrliginiň buýrugy 
esasynda 2012-nji ýylda önümçilige ornaşdyryldy. Önümçilige ornaşdyrylanyna köp wagt geçmedik 
hem bolsa bu sort daýhanlaryň uly höwes bilen isleg bildirýän sortlarynyň birine öwrüldi. Munuň 
esasy sebäbi tiz bişip ýetişmegidir hem-de ýokary hasyllylygynyň onuň süýüminiň çykymy we hili 
bilen utgaşmagydyr. Ýurdumyzyň welaýatlarynyň ekin meýdanlaryndan bu sortdan 50-60 s/ga hasyl 
alýan kärendeçileriň sany barha köpelýär.

“Ýolöten-39” sortunyň ekin meýdany barha giň gerime eýe bolýar. Munuň şeýledigine 2022-nji 
ýylda bu sortuň ýurdumyz boýunça 106 müň gektardan gowrak ýere ekilmegi hem şaýatlyk edýär.

Bu sortuň önümçilige giňişleýin ornaşmagy ýurdumyzda öndürilýän pagtanyň mukdaryny, 
ekin meýdanyny giňeltmegiň hasabyna däl-de, her gektardan alynýan hasylyň mukdarynyň 
artdyrylmagynyň hasabyna amala aşyrmaga ýakyndan ýardam berer.

Türkmenistanda genetika we seleksiýa ylmyny ösdürmek hem-de gazanylan netijeleri durmuşa 
ornaşdyrmak ýurdumyzyň oba hojalyk pudagyny ösdürmekde we azyk bolçulygyny döretmekde 
oňyn netijesini berer.

Аннотация

В статье рассматривается значение генетики и селекции в создании новых сортов 
хлопчатника и повышении его урожайности. Также рассматриваются сорта, созданные 
путём сочетания методов генетики с практической селекцией, и подчёркивается важность 
исходного материала для создания устойчивых сортов. Описывается происхождение и 
широкое применение в производстве Ёлотен-39, широко культивируемого в настоящее время 
средневолокнистого сорта хлопчатника.
Ключевые слова: селекция, генетика, сорт, гибрид, генотип, вид, наследственность, мутаген 
и изменчивость.

IMPORTANCE  OF  GENETICS  AND  BREEDING  IN  INCREASING  THE 
COTTON  CROP  PRODUCTIVITY

Abstract

The paper highlights the importance of genetics and breeding in the development of new varieties 
of cotton and increasing crop yield. It also characterizes varieties produced by combining genetics 
with practical selection, and the value of source cultivars in developing stable varieties. It also 
describes the origin and widespread use in production of medium staple Yoloten-39, one of the widely 
planted cotton varieties today.
Keywords: selection, genetics, variety, hybrid, genotype, species, transmission by heredity, 
mutagenicity and variation.

